
              САЙФУЛЛИНА ЧУЛПАН РАШАТОВНА

    ТР  МАМАДЫШ  РАЙОНЫ КОЕК-ЕРЫКСА 

УРТА ГОМУМИ МӘКТӘБЕ  КИТАПХАНӘЧЕСЕ
ӘТИ, ӘНИ ҺӘМ МИН – КИТАП УКУЧЫ ГАИЛӘ

 (1-4 сыйныфлар өчен сыйныфтан тыш чара)

Максат: а) китап укуга мәхәббәт уяту;

б) укучыларның һәм ата- аналарның бергәләп китап укуын оештыру;
в) әхлакый сыйфатларга ия булган: туган якны яратучы һәм аның белән горурланучы, кайгыртучан, игелекле һәм сакчыл  шәхес тәрбияләү.

Бурычлар:
– Матур китап укуны оештыру, китап укуның уңай сыйфатларын күрсәтү;

– кешеләрнең якын, аерылгысыз һәм хыянәт итмәүче дусты китап була алуына төшендерү;
– укучыларда буш вакытны дөрес файдалану күнекмәләре тәрбияләү;
· туган төбәгебез шагыйрь һәм язучыларының әсәрләрен искә төшерү.
Җиһазлау.

 1.Мәкальләр язып элү: “Китап – белем чишмәсе”, “Белемдә көч”, “Тормышка юл- мәктәптән башлана”, “Китапханә күңел даруханәсе”, “Китап – кешенең дусты”.

2. Әкияттән иллюстрацияләр.

3. “Якташлар иҗаты” китапханә күргәзмәсе.
4. Компьютер, проектор, презентация.
 Кулланылган әдәбият: “Татар халык мәкальләре”, Г.Тукай әсәрләре, якташларыбыз иҗаты, Җ.Дәрзаманның “Якын дускаем”
Чараның барышы:

Исәнмесез. Хәерле көн, хөрмәтле әти- әниләр,укытучылар, укучылар! Без “Әти, әни һәм мин – китап укучы гаилә” дип исемләнгән конкурска җыелдык.
Китап кешенең дусты. (1 слайд) Китапны яратыгыз, хөрмәтләгез. Китап – ул бер буынның икенче буынга рихи васыяте, үлем түшәгендә ятучы картның яшүсмер егеткә киңәше, ялга китүче сакчының үз урынына басучы сакчыга боерыгы.
 Китап уку рухи баета, яшьлекне туендыра, картларның күңелен күтәрә, бәхетне бизи, бәхетсезне юата. Китап тәрбия бирә.

Бер укучы Җ.Дәрзаманның “Якын дускаем” шигырен сөйли.

Китапханәче китапханә фонды, составы, китапханәдән файдаланучылар саны белән таныштыра (кыскача мәгълүмат) 

2-4, 5-7, 8-11 сыйныфлар арасында иң күп китап укучылар билгеләнә, бүләкләнә.

  Китапханәче:

         - Бәйрәмнең икенче өлешенә күчәбез.

Залда биш командабыз бар, алар үзләре белән таныштырып китсеннәр иде. (Командаларга сүз бирелә, исем, девиз алдан әзерләнә). 
Яхшы, командалар белән таныштык. Ярыш- бәйрәмгә жюри сайланды, ул баллар куеп нәтиҗәләр чыгарып барыр.

Китапханә активыннан укучыларгы ярдәмгә алырга мөмкин.

 Ә хәзер разминка. (2 слайд) 

Әйдәгез, китаплар йортына – китапханәгә күз салыйк. Мәктәп китапханәсе, авылныкы, шәһәрнеке, үзәкләшкән китапханәләр, өй китапханәләре бар. Ә сезнең йортыгызда китапханә яки китап киштәсе бармы соң? Әлбәттә бар. Китапханә – олы мәгънәле  сүз.  Ышанмасагыз, “КИТАПХАНӘ” сүзеннән, укучылар һәм ата-аналар,   яңа сүзләр ясап карагыз. (Дәфтәр битләре, ручка бирелә, 1 минут)

Китап, кит, ат, хан, хат, хата, ата, хак, атна, кан, ана, апа, әни, әти, ит, тән, ката, Нәкип, инә, итәк, тана, Ахат, Хатип, нахак, кап һ.б.

Менә күрдегезме, олы сүзләр – ӘТИ, ӘНИ, АПА да китапханә эченә сыйган.

2 бирем. Кроссворд ишү. (3 слайд)
Белем чишмәсе (китап)
Татарстанның башкаласы (Казан)
Үзе бара, бара, борма- борма эзе кала,
Аны бик ярата һәрбер бала (Карандаш)

Кети – кети уйнарга яратучы (шүрәле)

Кәҗәгә иптәш (сарык)

Кәҗәне печән белән сыйлый (Гали)

Бөек шагыйребез (Тукай)

 Үзе укый белмәсә дә, гомере буе яза (авторучка)

Үзәк баганада Г. Тукай шигыренең исеме чыгарга тиеш (карлыгач)

3 бирем. Конкурсантлар 2 биремне чишкән арада тамашачылар белән уен. Слайдларда әсәрләргә иллюстрацияләр күрсәтелә. Тамашачы белергә тиеш. ( 4-14 слайдлар)

4 бирем. Мәкальсез сүз – тозсыз аш, ди бит халык. Ә сез китап, белем, уку, китапханә турында мәкальләр беләсезме? Белсәгез, кем күбрәк микән? (15 слайд “Кем күбрәк?)
Биш команда чират буенча берәр мәкаль әйтә. Жюри игътибар белән карап бара. Белмәгән команда төшеп кала. Очколар куела.

Музыкаль тәнәфес. “Китап – дустың синең” 
Җыр, бию слайдлар белән үрелеп бара. (15-17 анимацияләр)

5 бирем. Командалар арасында табышмаклар әйтеш. (Алдан һәр команда сигезне әзерли).
6 бирем. Бу кайсы әкияттән? (18-23 слайд- җавпалар)

Нәкъ Казан артында бардыр бер авыл.. (Г. Тукай “Шүрәле”)

Бер куркыныч хатын утырган басмада... (Г.Тукай “Су анасы”)

Икесенә бер зур капчык асып... ( Тукай “Сарык белән кәҗә”)

Бәтиләрем, балакайларым, ачыгыз ишекне, ачыгыз!

Сезнең әнкәгез кайтты- сезгә сөт алып кайтты. (Рус халык әкияте “Кәҗә бәтиләре һәм бүре”)

     -  Әбисе кызны яраткан,бүләк иткән аңа калфак (Рус халык әкияте “Кызыл калфак”)

- Мин тычкан бик кечкенә, күзләрем яхшы күрә, 

Көчем бик күп булганга, сезгә ярдәм итәмен. (Рус халык әкияте “Шалкан”)
7 бирем. “Киләчәге бар милләт без, шагыйрьләргә бай төбәк без” дип исемләнгән ярышыбызны башлыйбыз.Үзебезнең Мамадыш районында туып үскән, шунда яки аннан читтә иҗат итүче якташларыбызның иҗатына багышлана.

Җырлар куела. Авторын белергә кирәк. 

А) "Каеннарым" (Сәяф Шәйхи сүзләре,Ильдар Шафиков көе)
Б) “Яшик эле” (И.Хабибуллин музыкасы,.Вахит Галиев сүзләре)
В) “Мамадыш — гүзәл кала”
(Вәсим Әхмәтшин көе, Рафаил Газизов сүзләре)
Г) “Тәрәзәләр — әни күзләре”
(Вәсим Әхмәтшин көе, Рафаил Газизов сүзләре)
Д) “Әй ,Мамадыш ,Мамадыш “ җыры. (Н.Йосыпова сүзләре ,Ф.Нәбиуллин көе)
8 бирем . Бу бирем ата-аналарга бирелә. “ Безнең йортта китапның урыны” дип исемләнгән 8-10 җөмләдән торган хикәя яки әкият төзергә. Ә шул арада музыкаль тәнәфес.

Рәхмәт, бәйгебез тәмам. Жюри нәтиҗә чыгарган арада, тамашачыларга уен – кызыклы сораулар.

8 яше тулгач кеше нишли? (9 га чыга)

Кем туганда ук сакаллы булып туа (кәҗә)

Су салганчы чиләккә нәсә салалар (күз)

Суда нинди таш булмы (коры)

Кара диңгезгә төшсә, таш нишли? (юешләнә)

Нинди шәһәрдә аш пешерәләр? (Казан)

Нинди шәһәр балык исемен йөртә? (Алабуга)

Кеше үзенең нәрсәсен күтәрә алмый? (күләгәсен)

Яңгыр яуганда куян нинди куак астына кача (юеш)

Су кайда коры була (картада)

Бәйгегә йомгак ясала. Жюри чыгыш ясый. Жиңүчеләр бүләкләнәләр. 

Көтелгән нәтиҗә
    Укучылар, китап укуның белем ачкычы икәнлегенә төшенеп,  китапханәгә ешрак һәм теләп йөри башлавы, гаилә белән буш вакытны күңелле һәм файдалы үткәрә башлау, туган як иҗат кешеләрен өйрәнү һәм искә төшерү.
